
قصيدة عن الأنصار 

هال هال ف الغريب … هال هال ف الغريب 
 —————

عسكر اِبن زياد طوَّق كربلا .. وجتّ إلى المظلوم زينب معْولة 
اشهالبلا الواقِع علينا ابهالفلا .. منهو ياخويه البقى ويّانه 

وقام لاخته واحتضنها ابهيبته .. وقال يَختي اِيزيد ذبحي نيّته 
لو أسلّم له وأروح اِلبيعته .. يخسى هُوَّ ويخسى بِنْ مرجانه 

واعتلى منها النحيب … هال هال ف الغريب 
 —————

قالت الحورا عجل شوف اخوتك .. واختبر صحبَك يَخويه وعزوتك 
قلبي متفطّر يَخويه الغربتك .. خايِفَه وطبع البشر خوّانه 

قال ياحورا شِفِتهم ف الشِدَد .. مايعادلهم ف لمروّة أحد 
أرْخَصِتْهُم واِلزَموني للأبد .. ذكّروني بالنبي و(سلمانه) 

صاحت بدمعٍ سجيب … هال هال ف الغريب 



 —————
من سِمَع نافع حچي زينب رِكَض .. يخبّر الأنصار والقلب انقبض 

وفزّ حبيب وسيفه سلّه وانتفض .. وال نِفنى فِدْوة للريحانة 

وقفوا اِرجال الشهامة والشِيَم .. ودبّ حبيب اعمامته وهزّ العلم 
وال يابِت حيدر احنا لچ خدم .. نحرس حسي وفدى صيوانه 

ونادت الحورا تجيب … هال هال بالغريب 
 —————

وحاطوا المظلوم والكل اِرتجل .. من جواده واِنحنوا له ف خجل 
وال لو تامر يَب خير العمل .. نسحق الطاغي وندوس اوثانه 

صاح بيهم واِختَنق سبط النبي .. وال ماشِفْتِ الاّ لَشْوس والأبي 
إنتو من كل الأوادم مطلبي .. وال ذاكركم ترى بقرآنه 

ونادى ف اخوانه حبيب … هال هال ف الغريب 
 —————

وثار كانون الحريبة واشتعل .. واِشتبك سيف البطل ويّه البطل 
وچنه خَسْف ال بكتايبهم نزل .. واِنجفل جيش الدعي ابخسرانه 



ورد رجع جيش النواصب واِحتشد .. وصال فيهم كل فتى صولة أسد 
واِجتمع حر الظما وكثر العدد .. واِنجدل كل طيب ابميدانه 

كل فتى يوصّي القريب … هال هال ف الغريب  
 —————

واِلمصارعهم أبو اليمّه اعتنى .. وظل يناجيهم واَظن ظهره انحنى 
خدّهِ بْهذا وهذا يحضنه .. والدموع اِبوجنته هتّانه 

صاح وفّيتوا اِلعلي وأم الحسَن.. والوعد ف الآخرة جنّة عدن 
وصارت الغربة بعدكم لي وطن .. وآنه دين المصطفى وميزانه 

وچني اِبشيبي خضيب … هال هال ف الغريب 
ـــــــــــــــــــــــــــــــــــــــــــــــــــــــــــــــــــــــــــــــــــ 

أحمد جعفر السعيد 
١٩-٨-٢٠١٨م


